Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Alberto Catalán Higueras jaunak egindako galderaren erantzuna, Foru Diputazioak emana, ospitaleko hezkuntza-arretan ikasturtea hasteari buruzkoa. Galdera argitaratu zen 2016ko irailaren 16ko 106. Nafarroako Parlamentuko Aldizkari Ofizialean.

Iruñean, 2016ko urriaren 3an

Lehendakaria: Ainhoa Aznárez Igarza

ERANTZUNA

Unión del Pueblo Navarro (UPN) parlamentu-taldeak 9-16/PES-00298 idatzizko galdera aurkeztu du. Hona hemen Hezkuntzako kontseilariaren informazioa:

Unión del Pueblo Navarro parlamentu-taldeari atxikitako foru parlamentari Alberto Catalán jaunak egindako galderen erantzun gisa, Nafarroako Gorteetako Mahaiari zuzenduta, honako hau adierazi behar dugula:

1. Lehenengo galderari dagokionez —ikasturtearen hasierako jarraibideei buruzkoa da—, jakitera eman behar dugu NHBBZko zuzendaritzak, bai eta Ospitaleko Laguntzan lanean ari diren irakasleek ere, informazioa jaso zutela Nafarroako Ospitalegunean hemendik gutxira egitekoak diren obra batzuen aurreikuspenari buruz. Izan ere, obra horien ondorioz laugarren solairua hiru hilabetez itxi eginen da. Gai hori aztertzeko, bi bilera egin dituzte NHBBZko zuzendariak eta Nafarroako Ospitaleguneko profesionalek.

– 2016ko irailaren 7an, Nafarroako Ospitaleguneko 3. solairuan, honako hauekin egin zen bilera: Mª Pilar Borruel Sola (Emakumeak, Haurrak eta Nerabeak Zaintzeko Erizaintza Arloko burua) eta Margarita Aranda Danso (Ospitaleratze Pediatrikoko Erizaintza Unitateko burua).

– 2016ko irailaren 16an, G Pabilioiko bulego batean, Tomás Belzunegi Otanorekin (Ospitalizazioko eta Urgentziazko Prozesuen Zuzendariordetza Asistentzialeko zuzendariordea) eta Milagros Larráyoz Dutrey (Kudeaketa Ekonomikoaren eta Zerbitzu Orokorren zuzendaria).

Aipatutako bileretan, NHBBZko zuzendariari informazioa eman zitzaion aurreikusitako obrei buruz, honako hau nabarmenduz:

– 4. solairua itxita egonen zen obrak egiten ziren bitartean, eta ez irakasleak, ez Nafarroako Ospitalegunean ospitaleratuta zeuden ikasleak ezin izanen zen bertara sartu.

– Obrek, ikasgelari dagokionez, hobekuntzak ekarriko zituzten, zeren eta zorua eta argiteria aldatuko baitziren eta margotu eginen baitzen.

– Obrak egiten ziren bitartean, Ospitaleko Laguntzako irakasleek ematen duten zerbitzua ikasleak ospitaleratuta dauden geletan eman beharko zen.

– 2016ko irailaren 19rako, Ospitaleko Laguntzako Taldearen material guztia paketetan behar bezala bildu behar zen, Nafarroako Ospitaleguneko mantentze-lanetako langileek 

hura gorde zezaten, obrek iraun bitarterako ezarritako toki batean.

2. Bigarren galderari dagokionez, ikasturtearen hasieran Ospitaleko Laguntzako Taldea aldi berean aritu da materiala jasotzen eta paketetan biltzen eta ikasleei beren geletan hezkuntza-arreta ematen. Materiala paketetan biltzeko lehenengo lan hori jada amaituta dagoenez, haien lana orain hezkuntza-arretan zentratu da. Obrak amaitzen direnean, hezkuntza-arreta ikasgelan emanen da.

3. Azkeneko galderari dagokionez, erantzuna baiezkoa da: obrak egin eginen dira. Adierazi beharra dago irakasleen hezkuntza-arreta ez dela inoiz ere eten, eta egokitu egin behar izan dela obren aurreikuspenak sortutako egoera berriaren arabera.

Bai NHBBZko zuzendariak, bai ikuskatzaileak uneoro izan dute egoeraren berri, eta Nafarroako Ospitaleguneko arduradunekin batera jardun dute lanean.

Iruñean, 2016ko irailaren 30ean.

